
Stefna og markmið FB

Fjölbrautaskólinn í Breiðholti (FB) starfar samkvæmt lögum um framhaldsskóla nr. 92/2008, en í 40. gr. 

VIII. kafla er kveðið á um hvernig mati og eftirliti með gæðum skuli háttað í framhaldsskólum á Íslandi. 

Kennslufræðileg stefna FB byggir á því að lögð er jöfn áhersla á bóknám, listnám og verknám og 

er námið sniðið að breiðum hópi nemenda. Grunngildin virðing, fjölbreytni og sköpunarkraftur 

eru leiðarljós í námi og kennslu. Í skólanum er lögð áhersla á að nýta til fulls kosti áfangakerfisins 

og fjölbreytt námsframboð til þess að nemendur geti fundið sér nám við hæfi. 

Sýn Fjölbrautaskólans í Breiðholti er að efla einstaklinga til að skapa kærleiksríkt sjálfbært samfélag. 

Gildi skólans eru virðing, fjölbreytni og sköpunarkraftur. Meginhlutverk skólans er að mennta 

nemendur til lokaprófs  úr framhaldsskóla. Til þess að vinna að gildum og markmiðum skólans hefur FB 

eftirfarandi stefnumið að leiðarljósi: 

• Við leggjum áherslu á frið, lýðræði, réttlæti, jöfnuð og jafnrétti

• Við vinnum saman að góðum námsárangri allra nemenda

• Við menntum nemendur til að stuðla að sjálfbærni og virða líf og umhverfi

• Við stuðlum að vellíðan og valdeflingu nemenda og starfsfólks

• Við leggjum áherslu á góða samvinnu, hvetjandi og nærandi samskipti

• Við iðkum, kennum og hlúum að nýsköpun

• Við ræktum góð tengsl út á við og vinnum með nærsamfélagi skólans

Við Fjölbrautaskólann í Breiðholti starfa 135 manns, 85 konur og 50 karlar (eða  63% konur og 37% 

karlar). Tónlistarkennsla fer fram í Tónskóla Sigursveins samkvæmt samningi við skólann. Stöðugildi 

kennslu í dagskóla og kvöldskóla eru 110, en 25 sinna öðrum störfum í skólanum (s.s. skrifstofa, 

bókhald, matreiðsla, þrif, ganga- og húsvarsla, sálfræðiþjónusta, námsaðstoð, bókasafns- og 

upplýsingafræði, tölvuþjónusta, stjórnun, skólaliðar, sérfræðingar). Í yfirstjórn skólans eru 

skólameistari, aðstoðarskólameistari, fjármálastjóri áfangastjóri og kennslustjóri. Kynjahlutfallið í 

yfirstjórn eru fjórar konur og einn karl. Í stjórnendahópi skólans voru auk yfirstjórnar sjö fagstjórar, 

forstöðumaður nemendaþjónustu og forstöðukona FabLab. Kynjahlutfall í stjórnendahópnum eru 3 

karlar og 11 konur, eða 21% karlar og 79% konur.

Störf gæðaráðs

Umsjón með innra mati FB er í verkahring yfirstjórnar skólans og gæðaráðs. Gæðaráð fundaði reglulega 

yfir skólaárið og á þeim fundum var megináhersla á að fylgja vinnuskjali yfir gæðamál og  stefnumótun 



4

gæðamála. Gæðaráð fór yfir tölur í grænu bókhaldi. Markmiðið með að halda grænt bókhald er að fá 

yfirsýn yfir árangur skólans í umhverfisstarfi og finna tækifæri til framfara. Þá voru spurningar 

kennslumatsins endurskoðaðar á haustönn 2022 með það að markmiði að mæla með nákvæmari hætti 

kennsluhætti hvers áfanga. Þeir þættir sem eru innra matinu helst til grundvallar eru skólapúlsinn sem 

skólinn tekur nú þátt í þriðja sinni, kennslumat allra áfanga skólans, árangursmælikvarðar skv. tölfræði 

af ýmsum toga úr skólastarfinu, niðurstöður skólafunda og aðrar kannanir er skólinn tekur þátt í. 

Skólinn tekur þátt í Starfsmannapúlsinum sem er vinnustaðakönnun um líðan starfsfólks og hvað megi 

betur fara á vinnustaðnum sem og könnuninni Stofnun ársins. 

Í gæðaráði veturinn 2022-2023 sátu Guðrún Hrefna Guðmundsdóttir skólameistari, Víðir Stefánsson 

aðstoðarskólameistari, Þórunn Elfa Bjarkadóttir kennari (haustönn 2022), Ingimundur Einar Grétarsson 

kennari (vorönn 2023), Svava Kristjánsdóttir sérfræðingur á fjármálasviði (til 1. mars 2023) og Bylgja 

Birgisdóttir aðalbókari sem er ritari gæðaráðs. 

Unnið hefur verið að því að koma skjalamálum skólans í góðan farveg. Innleiðing skjalakerfisins 

Workpoint er komin vel á veg og hefur kerfið okkar fengið nafnið “Fóra”. Unnið hefur verið markvisst 

að því að skrá og flokka gögn og hefur miklu magni gagna verið skilað inn til Þjóðskjalasafns.

Starfsmannahandbók var unnin á grundvelli mannauðsstefnu skólans sem samþykkt var á vordögum 

2022. Starfsmenn fengu kynningu á handbókinni og stefnunni. 

Skólinn tekur þátt í Grænum skrefum og heldur grænt bókhald sem skilað til Umhverfisstofnunar.

Persónuverndarfulltrúi skólans er fyrirtækið Dattaca labs. Þau héldu kynningu á ýmsum atriðum 

varðandi persónuverndarmál á starfsmannafundi í upphafi skólaársins, vinnsluskrár voru uppfærðar, 

svo og upplýsingaöryggisstefna skólans. Einnig var gengið frá undirritun starfsmanna á skjali  sem 

staðfestir vitneskju um hvernig skólinn meðhöndlar persónuupplýsingar starfsfólks

Heilsueflandi framhaldsskóli

Í stýrihóp um Heilsueflandi framhaldsskóla eru sjö starfsmenn skólans, aðstoðarskólameistari, 

sálfræðingur og fimm kennarar. Sálfræðingur skólans er tengiliður við embætti landlæknis. Fundir 

teymisins voru reglulegir yfir allan veturinn, alls fjórtán talsins. Einnig tóku fulltrúar teymisins þátt í 

fjarfundum og vinnustofu fyrir tengiliði á vegum embættis landlæknis. Meðal verkefna skólaárið 2022-

23 var skipulagning heilsuviku með áherslu á næringu, hamingjudagur á alþjóðadegi hamingjunnar, 

hvatning og umsjón með þátttöku starfsfólks í Lífshlaupinu og Hjólað í vinnuna, hvatning til stjórnenda 

skólans um bættan aðbúnað starfsfólks sem kemur hjólandi í vinnuna og skipulagning sundlauga- og 

golfkeppni starfsfólks.

Kennslukönnun

Á haustönn fór fram kennslumat í öllum áföngum skólans. Þar fá nemendur tækifæri til að koma á 

framfæri upplifun sinni af kennslu í sínum áföngum. Kennarar fá aðgang að þessu kennslumati eftir að 

gefnar hafa verið einkunnir.

Þær spurningar sem lagðar voru fyrir á haustönn 2022 eru eftirfarandi.

1. Kennarinn sýnir mér virðingu

2. Námsáfanginn er vel skipulagður

3. Kennarinn er skipulagður og vel undirbúinn

4. Kennarinn leggur sig fram við að gera námið áhugavert

5. Kennarinn hjálpar mér að ná árangri

6. Kennarinn veitir mér reglulega endurgjöf um námsframvindu mína, munnlega, skriflega eða 

með einkunnabirtingu á INNU.

Notaður er mælikvarðinn mjög sammála – frekar sammála – hvorki sammála né ósammála – frekar 

ósammála og mjög ósammála. Alls var könnunin lögð fyrir 519 hópa í dagskóla og 88 hópa í kvöldskóla 

á haustönn. Í úrtaki voru 6588 nemendur í dagskóla og þar af svöruðu 3396 nemendur sem gerir 52% 

svörun. Einnig voru 1746 nemendur í úrtakinu í kvöldskóla og þar af svöruðu 716 eða 41%.  Hver 

nemandi er talinn eins oft og fjöldi hópa sem hann er í.  Meðfylgjandi myndir sýna niðurstöður 

kennslukönnunar haustannar 2022 í dagskóla og kvöldskóla:

Nemendur virðast í heildina ánægðir með kennsluna og það viðmót sem kennarinn sýnir þeim. Sérlega 

ánægjulegt er að sjá hversu sterkt þeir upplifa að kennarinn sýni þeim og öðrum virðingu. Hins vegar 

er sóknarfæri hvað varðar reglulega endurgjöf til nemenda hvort heldur sem hún er með formlegum 

eða óformlegum hætti.

Stofnun ársins og Starfsmannapúlsinn 

Í lok ársins 2022 var framkvæmd könnunin Stofnun ársins.  Svarhlutfall var 49%. Könnunin tekur á 

þáttum eins og stjórnun, starfsanda, launakjörum, vinnuskilyrðum, sveigjanleika, sjálfstæði, ímynd, 

ánægju og stolti sem og jafnrétti. Heildarniðurstaða þessara matsþátta sýnir að stofnunin lækkar um 

0,1 stig á milli ára og er 0,17 stigum undir meðaltali allra ríkisstofnanna.

Hæstu einkunnir gefa þátttakendur þegar kemur að spurningunum: Mér kemur vel saman við 

samstarfsfólk mitt, markmiðin með starfi mínu eru skýr, mér finnst ég hafa góð tök á öllum þáttum 

starfs míns,  á heildina litið er ég ánægð(ur) í starfi mínu og ég er stolt(ur) af stofnuninni sem ég starfa 

hjá. 

Aftur eru einkunnir þátttakenda lægstar þegar kemur að spurningunum: Ég á auðvelt með að taka 

sumarfrí/önnur frí á þeim tíma sem mér hentar, ánægja með loftgæði, ánægja með vinnurými, þ.e. 

vinnu- og skrifstofurými, ánægja með hljóðvist og telur þú vinnuveitanda þinn veita betri, svipuð eða 

verri launakjör en gert er á öðrum sambærilegum vinnustöðum?

FB tók þátt í Starfsmannapúlsinum annað árið í röð sem er vinnustaðakönnun um líðan starfsfólks og 

hvað megi betur fara á vinnustaðnum. Könnunin var lögð fyrir í marsmánuði. Fyrirtækið Vísar 

rannsóknir sá um framkvæmd könnunarinnar. Niðurstöður voru  rýndar af yfirstjórn og gæðaráði 

skólans og kynntar starfsmönnum á fundi. Starfsmenn fengu senda samantekt opinna svara í kjölfar 

fundarins.

Það vekur ugg að þrátt fyrir að mælingar hafi sýnt að einelti hafi minnkað á milli ára, þá mælist það enn 

yfir meðaltali miðað við aðrar ríkisstofnanir.

Könnun með útskrifaðra nemenda

Gæðaráð vann haustið 2022 spurningalista sem sendur var á alla nemendur sem útskrifuðust úr 

skólanum á árunum 2014-2018. Markmið spurninganna er að skoða á kerfisbundinn hátt hvernig 

nemendum okkar vegnar að loknu námi í FB.

Svör bárust frá 334 fyrrum nemendum. Kynjahlutfallið var á þá leið að 56% þeirra sem svöruðu voru 

konur og 44% voru karlar. Af þeim sem svöruðu höfðu 67% útskrifast úr verknámi, 32% úr bóknámi og 

undir 1% úr listnámi. Dreifing svarenda miðað við útskriftarár var nokkuð jöfn. Rúmlega 85% svara því 

til að námið í FB hafi nýst þeim vel eða mjög vel í lífinu almennt. 60% svarenda telur að námið í FB hafi 

nýst þeim vel eða mjög vel í áframhaldandi námi en 37% svara annað hvort að það eigi ekki við eða 

hvorki né. Tæplega 3% telja námið hafa nýst illa eða mjög illa. 33% höfðu ekki lokið frekara námi, 12% 

höfðu lokið sveinsprófi í verkgrein, 13% meistaraprófi í verkgrein og rúmlega 33% höfðu lokið 

háskólagráðu. 96% svarenda myndu mæla með FB við einstakling sem hugar að námi í framhaldsskóla.

Framhaldsskólapúlsinn

FB tók í þriðja sinn þátt í könnuninni Framhaldsskólapúlsinn. Könnunin var lögð fyrir í apríl og mögulega 

er sú tímasetning óheppileg. Bæði var langt liðið á önnina en einnig kom páskafrí inn í tímabilið. Eftir 

að ítrekað hafði verið gengið á eftir svörun nemenda og svarfrestur lengdur án þess að næg svörun 

fengist var ákveðið að leggja könnunina aftur fyrir í haust.

Fræðsludagur

Fræðsludagur var á haustönn, þann 21. september. Á þeim degi er uppbrot á hefðbundinni kennslu í 

skólanum og nemendur ýmist skrá sig í námsferðir í tengslum við ákveðna áfanga, námsver þar sem 

nemendur geta mætt og fengið aðstoð við nám sitt eða fræðandi fyrirlestra af ýmsum toga. 

Á vorönn var fræðsludagur 18. apríl. Farið var í fjölmargar ferðir t.d. fór hópur í jarðfræði á Þingvelli og 

nemendur á rafvirkjabraut fór að skoða Ljósafossvirkjun. Þátttaka nemenda á þessum degi var heldur 

dræmari en oft áður. 419 nemendur mættu en 562 nemendur skráðu sig ekki í neinn viðburð. Dagurinn 

var stuttu eftir uppbrot sæludaga og hefur það mögulega haft áhrif á þátttöku. Rætt var um að láta 

fræðsludag að hausti nægja næsta skólaár.

Skólafundir

Sem fyrr eru skólafundir haldnir tvisvar sinnum á skólaári, á haust – og vorönn. Viðfangsefni fundanna 

er ákveðið í skólaráði sem er samráðsvettvangur stjórnenda, kennara og nemenda. Báðir skólafundir 

þessa skólaárs voru í anda þess að FB er skóli  Heimsmarkmiða Sameinuðu þjóðanna.  

Á skólafundi á haustönn, þann 11. nóvember 2022, var viðfangsefnið “Virðing”. Nemendur komu  og 

ræddu eftirfarandi spurningar í kennslustofum:

1. Hvernig geta nemendur sýnt hver öðrum virðingu? 

2. Hvernig geta nemendur sýnt starfsfólki virðingu?

3. Hvernig getur starfsfólk sýnt nemendum virðingu?

4. Hvernig getum við sem FB-ingar gengið á undan með góðu fordæmi innan sem utan veggja 

skólans og sýnt hvert öðru virðingu hvort sem það er á göngum, í matsal, í kennslustofum eða 

á samfélagsmiðlum?

Umræður voru mjög góðar meðal nemenda. Einnig voru starfsmenn beðnir að ræða hugtakið virðing 

á einum af fundum sínum í þverfaglegum umræðuhópum  haustannar. Niðurstöður umræðna 

nemenda og starfsfólks voru teknar saman í skýrslu um skólafundinn.

Á skólafundi á vorönn, þann 10. mars 2023 voru umræðuefni annars vegar óskir varðandi mötuneyti 

nemenda og hins vegar óskir og hugmyndir um hvernig megi efla félagslíf nemenda. Þessar niðurstöður 

voru einnig teknar saman í skýrslu að loknum fundinum. 

Mánudagsumræða á haustönn og skólaþróun á vorönn

Við upphaf haustannar 2022 var ákveðið að fundargat á mánudagsmorgnum skyldi m.a. nýtt í 

samræður starfsfólks þvert á stofnunina í þeim tilgangi að stuðla að samheldni og vellíðan í 

starfsmannahópnum. Öllum starfsmönnum skólans var skipt í hópa sem hittust  í sex skipti. Umræðan 

var án dagskrár og notaður talstafur, þannig að tryggt væri að sá sem talaði hefði fulla athygli 

hópmeðlima. Margir voru mjög ánægðir með þessa tilraun sem gaf fólki sem áður þekktist ekki 

tækifæri til að kynnast.

Á vorönn voru allir mánudagar nýttir í skólaþróunarsamræðu. Þátttaka var valkvæð, en kennarar sem 

skráðu sig til þátttöku fengu eins launaþreps hækkun. Það er mat stjórnenda skólans að hraðar 

samfélagslegar breytingar kalli á aðlögun skólans að nýjum veruleika. Eftir áramótin skerptist sú sýn 

enn frekar með tilkomu gervigreindar og þeirra áskorana sem henni fylgja fyrir skólastarfið. 

Mánudagsfundir vorannar hófust klukkan korter yfir átta og stóðu í 5 korter. Þátttakendum var skipt í 

umræðuhópa sem stýrt var af stjórnendum skólans. Auk áhugasamra kennara voru 11 nemendur 

hluti af þessum samræðuhóp, þau voru skráð í sérstakan áfanga, skólaþróun. Skólaþróunarsamræður 

vorannar voru bæði samræður í minni hópum þvert á stofnunina og einnig allur hópurinn saman á 

sal. 

Tvö megin þemu voru yfirskrift umræðunnar. Fyrri hluta annar var rætt um valdeflingu / sjálfseflingu 

nemenda og starfsfólks og seinni hluta annar var sjónum beint að vellíðan og velsæld nemenda og 

starfsfólks. Viðfangsefnin voru margvísleg en miðuðu öll að því að líta á skólann eins og hann er í dag, 

gagnrýnum augum og máta hann við raunveruleikann. 

Fyrsta skrefið var kynning á kennslu- og aðferðarfræði í ESBZ-skólanum í Berlín sem nokkrir kennarar 

FB heimsóttu vorið 2018. Að tillögu Margret Rasfeld, stofnanda skólans og frumkvöðuls í 

kennslumálum fengum við fyrrum nemanda hennar, Jamila Tressel, til að halda fyrirlestur fyrir 

starfsfólk í gegnum  ZOOM og kynna hugmyndafræði skólans. Mikil áhersla er lögð á valdeflingu 

nemenda, nemendalýðræði og sjálfstæði í námi, með þeirri sýn að nemendur viti best hvað þeir þurfa 

og vilja læra. 

Einnig var á kennarafundi fjallað um valdeflingu eða sjálfseflingu nemenda og kennara í fyrirlestri þar 

sem  leitað var í viskubrunn fræðimannanna Andy Hargreaves og Dennis Shirley. Virkni nemenda var 

þar í forgrunni. 

Í mánudagssamræðu fagfólks kviknaði hugmynd um þverfaglegan umhverfisdag og var annar 

sæludagur vorannar nýttur til þess að prufukeyra slíkt verkefni undir öruggri stjórn kennara skólans. 

Sá dagur var lærdómsríkur og mun nýtast í þróun kennsluhátta til valdeflingar nemenda. 



10

Starfsmannasamtöl

Á haustönn 2022 var ákveðið að stjórnendur tækju “snerpusamtöl” við sitt fólk, í framhaldi af 

starfsmannasamtölum vorannar 2022. Markmiðið var að gefa fólki kost á samtali við stjórnanda og 

taka stöðuna á markmiðasetningu í fyrra samtali. Í flestum tilvikum voru þetta stutt samtöl. Á vorönn 

var ákveðið að boða ekki til starfsmannasamtala en geyma þau til haustannar 2023.

Árangur nemenda

Fylgst er með námsgengi í áföngum á hverri önn og eru upplýsingarnar sendar starfsfólki skólans. 

Fagstjórar rýna þessar tölur með sínu fólki. 

Þegar námsgengi í áföngum er skoðað kemur í ljós að á haustönn er 76% heildarskráninga í áfanga lokið 

með viðunandi árangri, 10% stóðust ekki kröfur áfangans og féllu og 13% hættu í áfanganum. Á vorönn 

er 75% skráninga lokið með árangri, 10% fall og 15% sem hættu. 

Sú staðreynd að of margir nemendur hætta í áfanga vekur upp spurningar. Í samtölum við fagfólk 

skólans kemur fram það mat að í mörgum tilvikum hætta nemendur ekki í áfanga af því að þeir ráði 

ekki við námið, heldur af öðrum ástæðum, t.d. andlegum eða félagslegum. Það er áskorun til skólans 

og samfélagsins að finna leiðir til að auka velsæld nemenda og hjálpa þeim til að ná árangri í námi.

Ákveðið var að veita tveimur áföngum sérstaka athygli á vorönn 2023. Fyrir valinu voru grunnáfangar í 

íslensku og stærðfræði. Þetta eru áfangar sem allir nemendur skólans þurfa að taka.  Kennarar þessara 

Stóðust 4997 75%
Féllu 692 10%
Hættu 969 15%
Fjöldi skráðra 6658 100%

Heildarfjöldi áfanga 308

Námsgengi í áföngum á vorönn 2023

Námsgengi í áföngum vor 2023

Stóðust Féllu Hættu

Stóðust 5611 76%
Féllu 760 10%
Hættu 968 13%
Fjöldi skráðra 7339 100%

Heildarfjöldi áfanga 319

Námsgengi í áföngum á haustönn 2022

áfanga hittu kennslustjóra og fagstjóra bóknáms í þrjú skipti á önninni  og fóru ítarlega yfir 

kennsluáætlanir, námsefni, námsmat, námsskrárgrunn og verkefni í áföngunum. Rætt var um virkni 

nemenda og rýnt hvort tækifæri væru til þess að gera gott starf enn betra. Var þessi ígrundun mjög 

jákvæð en áfangarnir hafa verið í stöðugri þróun undanfarnar annir og því ekki um uppfærslu að ræða. 

Í áfanganum ÍSLE2II05 stóðust 61% nemenda áfangann á vorönn og er það undir meðaltali síðustu tíu 

anna og lækkar frá 70% árangri á haustönn. Í áfanganum STÆR2RM05 stóðust 58% nemenda áfangann 

sem lækkar frá 61% árangri á haustönn. Í báðum tilvikum er árangur almennt lakari á vorönn en á 

haustönn. Þess má geta að nemendur sem fá B í einkunn eða hærra í grunnskóla taka í flestum tilvikum 

þessa áfanga á haustönn. 

Reykjavík, 15. júní 2023,

Guðrún Hrefna Guðmundsdóttir skólameistari


